
Til pater Brian McNeil


I


TIDA

 

 

Tida kjem inn på scena no.  Står litt fyrst

og nøler, ser nøye

på dørskiltet i huset (ein kulisse der på scena) for å vera viss

om rett stad, ringjer på

 

og eg opnar:  Då

er Tida inne.

 

Sceneteppet

fell, det skin av måne og stjernetåke drys

frå teppet som er universets glødande botn

 

teppet glid opp att

og dér står den evige klovnen:

held eit skrikande nyfødd barn

på scena

medan Tida bøyer seg

for applaus. Så

 

er Tida ute.


BARNET

 

 

Orkanen velta tuntreet.  Røtene

i eit spenn ned mot eit djupt hòl

i jorda.

Eit barn stiller seg opp attmed rota

for å bli fotografert.  Før apparatet klikkar

snublar barnet og dett ned i hòlet, lydlaust.

Det utløyser rotkreftene og treet lyfter seg

på plass att med røtene i hòlet og treet

over det.  Det er eit tuntre, hundreåra sit

i det, skrapar mot himmelen, det har

eit skjorereir av umåtelege dimensjonar

som skjorene byrjar byggja opp att no.

Barnet er borte, i jordmyrkret, blant røtene

på tuntreet.

Om sommaren har skjorene klekt ut ungar

som dei kjem og viser fram før dei kan

flyga.

 

Barnet er ikkje

i biletet når filmen vert framkalla.

